
ABŞ-ın daimi nümayəndəsi: 
Dağlıq Qarabağ münaqişəsi 

diplomatik yolla həll olunmalıdır 

Ceyms Gilmor qeyd edib ki, ATƏT-in 
Minsk qrupu bu məsələnin həlli yollarını 
axtarır: “Mən həm Azərbaycanın, həm də 
Ermənistanın səfirləri ilə görüşmüşəm, onlar-
la ayrı-ayrılıqda münaqişə və öz ölkələrində 
bu vəziyyətin necə qiymətləndirilməsi barədə 
danışmışam”.

C.Gilmorun sözlərinə görə, 
ABŞ-ın mövqeyi ondan ibarətdir 
ki, bu münaqişənin hərbi həlli 
ola bilməz: “Münaqişə yalnız 
diplomatik yolla həll olunma-

lıdır. Minsk qrupu Rusiya, ABŞ və Fransa 
tərəfindən təmsil olunur. Mən həmsədrlərlə 
görüşmüşəm, fikrimcə yenə görüşlərimiz 
olacaq. Bizim mövqeyimiz tərəflər arasın-
da danışıqların təmin olunması üçün sabit 
vəziyyəti dəstəkləməkdən ibarətdir”.

“Xalq qəzeti”

Cənub Qaz Dəhlizi dünyada 
ən nəhəng iqtisadi layihələrdəndir

Cənub Qaz Dəhlizi Məşvərət Şura-
sı çərçivəsində keçirilən nazirlərin VI 
toplantısında deyildiyi kimi, TANAP 
daxil olmaqla, Cənub Qaz Dəhlizi 
layihəsi  Azərbaycan Prezidenti cənab 
İlham Əliyevin siyasi iradəsi nəticəsində 
gerçəkləşib. Dövlətimizin  başçısının 
da qeyd etdiyi kimi, Cənub Qaz Dəhlizi 
ilə bağlı müzakirələr aparılan zaman bu 
layihənin reallaşacağına çoxu ümid etmirdi. 
Çünki layihənin xərclər smetası böyük idi, 
maliyyələşmə məsələlərinin həlli inandırıcı 
görünmürdü. Bütün bunlara baxmayaraq, 
Azərbaycanın dəstəyi hesabına region üçün 
ən böyük layihə gerçəkləşdi. Ümumiyyətlə, 
ölkəmizin dəstəyi və təşəbbüsü olmasaydı, 
Cənub Qaz Dəhlizinin reallaşması mümkün 
deyildi. Layihə çərçivəsində Azərbaycan 
onunla müttəfiq olan ölkələrlə əlaqələrini 
daha da gücləndirdi.  

Qeyd edim ki, “Şahdəniz-2” layihəsi 
çərçivəsində hasil olunan Azərbaycan təbii 
qazını əvvəlcə Türkiyəyə, sonra isə Avropaya 
nəql edəcək Cənub Qaz Dəhlizinin ən önəmli 
həlqəsi olan TANAP-ın Türkiyə-Gürcüstan 
sərhədindən Əskişəhərə qədər olan hissəsi 
2018-ci il iyunun 12-də keçirilən beynəlxalq 

açılış mərasimində istifadəyə verilib, həmin 
il iyunun 30-da isə Türkiyəyə kommersiya 
məqsədli qazın axını başlayıb. 

Boru xəttinin Əskişəhərdən Türkiyə-
Yunanıstan sərhədinə qədər olan ikinci 
hissəsində isə mexaniki tamamlama işləri 
2018-ci ilin sonunda başa çatıb, sonra isə 
xəttə sınaq məqsədilə qaz vurulub. 

Ötən il iyulun 1-dən Avropaya qazın 
nəqli üçün tamamilə hazır vəziyyətə gətirilən 
TANAP  tarixə, eyni zamanda, Türkiyə, 
Yaxın Şərq və Avropanın ən uzun və ən geniş 
diametrli təbii qaz xətti kimi düşüb. Türkiyə-
Yunanıstan sərhədində TANAP ilə birləşəcək 
TAP boru kəmərində aparılan işlər bu il 
ərzində tamamlandıqdan sonra  Azərbaycan 
qazı Avropa bazarlarına nəql olunacaq.

Ötən ilin noyabrından artıq TAP-ın 
Yunanıstan hissəsində sınaq məqsədilə qaz 
nəqlinə başlanılıb. İlk mərhələ istifadəyə 
verildikdən sonra təbii qaz tədricən boru 
kəmərinin Yunanıstan marşrutunun digər 
hissələrinə, eləcə də Albaniya və İtaliyaya 
mərhələli şəkildə nəql edilməyə başlanacaq. 
TAP vasitəsilə ticari məqsədlə qaz nəqlinin 
cari ilin oktyabrında İtaliyaya qədər olan 
hissənin tam istifadəyə veriləcəyi və sınaq-

dan keçiriləcəyi  gözlənilir.
Kapital xərcləri 4,5 milyard avro olan 

TAP layihəsi üzrə işlərin – mühəndis, 
təchizat və tikinti işləri də daxil olmaq-
la 92 faizi yekunlaşıb. Boru kəməri 
Avropanın üç ölkəsinin ərazisindən – 
Yunanıstan, Albaniya və İtaliyadan keçir. 
TAP-ın ilkin ötürücülük qabiliyyəti ildə 
10 milyard kubmetr olacaq və bu həcmin 
gələcəkdə 20 milyard kubmetrədək artı-
rılması nəzərdə tutulur.

Onu da vurğulamaq istərdim ki, 
TANAP indiyədək bir sıra mükafatlar 
əldə edib. Məsələn, ABŞ-da təsis edilən 
Beynəlxalq Biznes Mükafatı (The Stevie 

Awards) üzrə “Avropada korporativ sosial 
məsuliyyət proqramı” nominasiyasında qa-
lib seçilib. Yaxud, ətraf mühitin qorunması 
və davamlılıq sahəsində ən müvəffəqiyyətli 
layihələri qiymətləndirən və mərkəzi ofisi 
Böyük Britaniyada olan “The Green Orga-
nisation” tərəfindən beynəlxalq mükafata 
layiq görülüb.

Sonda bildirim ki, Azərbaycanın region-
dakı rolunu və mövqeyini göstərən TANAP 
layihəsi dövlət gəlirlərimizin artmasına 
da birbaşa təsir göstərəcək. Ekspertlərin 
hesablamalarına görə, Cənub Qaz Dəhlizi 
Azərbaycana 100 milyard dollardan çox 
gəlir gətirəcək. Bu isə ölkəmizin dövlət 
gəlirlərinin yeni bir mərhələdə təbii qaz 
satışından əldə edilən valyuta hesabına for-
malaşması anlamına gəlir. Bu, praktik olaraq 
Azərbaycana daxil olan valyutanın həcminin 
artmasına imkan verəcək.

Ümumiyyətlə, indiyədək neftdən 
gələn gəlirlər ölkəmizdə iqtisadiyyatın 
şaxələndirilməsinə və müasir infrastrukturun 
yaradılmasına yönəldilib, həmçinin sosial 
islahatların maliyyə bazasını formalaşdırıb.  

Arzuman MURADLI, 
iqtisadiyyat üzrə fəlsəfə doktoru, 

politoloq

TAP İtaliyanın qaz 
asılılığını azaldacaq 

S.Babele bildirib ki, hazırda İtaliya qaz 
idxalının böyük hissəsini Rusiya, Əlcəzair, 
Qətər, Liviya və Norveçdən alır: “İtaliya öz 
enerji mənbələrini şaxələndirməyi və Rusiya 
qazından asılılığını azaltmağı planlaşdırır. 
2018-ci ildə ölkə təxminən 23 milyard 
kubmetr Rusiya qazı idxal edib. 2019-cu 

ildə də Almaniyadan sonra İtaliya ən böyük 
qaz alıcılarından biri olaraq qalıb. Ötən il 
İtaliya Liviyadan qaz idxalını artırıb. Ancaq 
Liviyada davam edən vətəndaş müharibəsi 
səbəbindən qaz ixracı ilə bağlı qeyri-
müəyyənlik mövcuddur. Beləliklə, əlavə 
qaz tədarükü İtaliyaya enerji tədarükünü 

sabitləşdirməyə kömək edəcək”.
Analitik qeyd edib ki, TAP vasitəsilə 

Azərbaycan qazı təkcə İtaliyadakı qaz 
mənbələrini şaxələndirməyəcək, eləcə də 
enerji təhlükəsizliyini təmin edəcək: “Bu, 
həmçinin İtaliyanı digər Avropa ölkələri 
üçün regional qaz qovşağına çevirəcək və 
İtaliyaya digər tədarükçülərlə qazın daha 
sərfəli qiymətini müzakirə etmək üçün 
imkan yaradacaq. Beləliklə, qaz bazarında 
rəqabət artacaq. TAP vasitəsilə İtaliyaya 
əlavə 8,8 milyard kubmetr qaz tədarük 
olunacaq ki, bu isə proqnozlara əsasən 
Əlcəzairdən 2030-cu il üçün azalacağı 
gözlənilən qaz idxalını əvəz edəcək.”

Qeyd edək ki, 4,5 milyard avro dəyəri 
olan TAP “Cənub Qaz Dəhlizi” layihəsinin 
bir hissəsidir. TAP-ın ilkin ötürücülük 
qabiliyyəti iki qat artırm imkanı ilə ildə 10 
milyard kubmetr olacaq.

Boru kəmərinin uzunluğu 878 kilo-
metrdir, onun 550 kilometri Yunanıstanın, 
215 kilometri Albaniyanın, 105 kilometri 
Adriatik dənizinin dibindən, 8 kilometri isə 
İtaliyanın ərazisindən keçəcək.

TAP-ın səhmdarları BP (20%), SOCAR 
(20%), Snam (20%), Fluxys (19%) Ena-
gaz(16) və Axpo (5%) şirkətləridir.

“Xalq qəzeti”

Daşınmaz əmlakın səyyar qeydiyyatı 
xidməti Bakının qəsəbə və kəndlərində

Daşınmaz əmlakın qeydiyyatı xidmətlərində əlçatanlığın 
və mülkiyyət hüquqlarının geniş təminatı məqsədilə 
mart ayı ərzində səyyar kampaniya Bakı şəhərinin 

kənd və qəsəbələrində keçiriləcək. Müxtəlif səbəblərdən ərazi 
ofislərinə müraciət edə bilməyən şəxslər “Əmlakını qeydiyyata 
al və mülkiyyətinə sahib ol” kampaniyası çərçivəsində qeydiyyat 
xidmətindən birbaşa ünvanlarında yararlana biləcəklər.

Daşınmaz əmlakın qey-
diyyatı xidmətindən verilən 
məlumatda bildirilir ki, səyyar 
xidmət 2-6 mart tarixlərində 
Qaradağ rayonu, Lökbatan 

qəsəbəsində təşkil ediləcək. 
Sakinlərin xidmətdən çevik və 
rahat istifadəsinə imkan yaradan 
mobil qeydiyyat ofisi Lökbatan 
qəsəbəsi, 28 May və Nizami 

küçələrinin kəsişməsində (125 
N-li avtobusun son dayanacağı) 
olacaq.

Daşınmaz əmlakın 
səyyar qeydiyyatı Lökbatan 
qəsəbəsindəki fərdi yaşayış 
evlərini, torpaq sahələrini, qeyri-
yaşayış sahələrini əhatə edəcək.

Xidmətdən istifadə etmək 
istəyənlər daşınmaz əmlak qey-
diyyatı üzrə sənədlərin qəbulu, 
hüquqi yardımın göstərilməsi 

və suallarının cavablandırılması 
üçün saat 10:00-dan 17:00-
dək səyyar ofisə müraciət edə 
bilərlər.

Samirə ƏLIYEVA, 
“Xalq qəzeti”

Dünya Bankı və Beynəlxalq 
Valyuta Fondunda Azərbaycanda 
aparılan islahatlar müzakirə edilib 

Dünya Bankı (DB) və Beynəlxalq Valyuta 
Fondunda (BVF) Azərbaycanda həyata keçirilən 
islahatlarla bağlı müzakirələr aparılıb. Maliyyə 
Nazirliyinin mətbuat xidmətindən AZƏRTAC-a 
bildirilib ki, nazir Samir Şərifov ABŞ-ın paytaxtı 
Vaşinqtona səfəri çərçivəsində Beynəlxalq Val-
yuta Fondunun sərəncamçı direktoru Kristalina 
Georgiyeva ilə görüşüb.

S.Şərifov BVF-nin sərəncamçı direkto-
runa Prezident İlham Əliyevin rəhbərliyi ilə 
Azərbaycanda həyata keçirilən genişmiqyaslı 
islahatlar haqqında müfəssəl məlumat verib. 

K.Georgiyeva Prezident İlham Əliyev ilə 
2019-cu ilin yanvarında Davos İqtisadi Forumun-
da keçirdiyi görüşü xatırladaraq, Azərbaycanda 
həyata keçirilən iqtisadi islahatlarla bağlı ətraflı 
məlumat aldığını və BVF-nin bu istiqamətdə 
ölkəmizə lazım olan bütün zəruri dəstəyi 
göstərməyə hazır olduğunu deyib. 

Görüşdə ölkəmizin regional və qlobal miqyas-
da oynadığı mühüm rolun əhəmiyyəti vurğulanıb, 
həmçinin beynəlxalq maliyyə təşkilatları ilə 
əməkdaşlığın müasir vəziyyəti və keyfiyyətcə 
yeni səviyyəyə yüksəldilməsi ətrafında səmərəli 
müzakirələr aparılıb. 

Maliyyə naziri S.Şərifovun Beynəlxalq 
Valyuta Fondunun Yaxın Şərq və Mərkəzi Asiya 
departamentinin rəhbəri Cihad Azur və fon-
dun Azərbaycan üzrə missiya rəhbəri Nataliya 
Tamirisa ilə keçirdiyi görüşdə Azərbaycanda 
Ortamüddətli Xərclər Çərçivəsinin tətbiqi və 
BVF-nin 4-cü Maddəsi çərçivəsində bu quru-
mun missiyasının cari ilin iyul ayında ölkəmizə 
nəzərdə tutulan səfəri ilə bağlı hazırlıqlar 
müzakirə edilib. 

S.Şərifov, həmçinin Dünya Bankının vit-
se-prezidenti Siril Müller ilə görüşüb. Görüşdə 
ötən ay Prezident İlham Əliyev və DB-nin icraçı 

direktoru Aksel Van Trontsenburq arasında Mün-
xen Təhlükəsizlik Konfransı çərçivəsində keçiril-
miş görüşündən irəli gələn məsələlərin icrası və 
gələcək əməkdaşlıq planları barədə müzakirələr 
aparılıb. 

Səfər çərçivəsində Azərbaycanın maliyyə na-
ziri ABŞ-ın dövlət katibinin iqtisadiyyat və biznes 
məsələləri üzrə köməkçisinin birinci müavini və 
Azərbaycan-ABŞ İqtisadi Tərəfdaşlıq Komissi-
yasının ABŞ tərəfindən həmsədri Peter Xaas ilə 
də görüşüb. Görüşdə Hökumətlərarası Komis-
siyanın növbəti iclasının 2020-ci ilin payızında 
Vaşinqtonda keçirilməsi və iqtisadi əməkdaşlıq 
çərçivəsində qarşılıqlı maraq kəsb edən digər 
məsələlər müzakirə edilib. 

Burada xatırlatmaq yerinə 
düşər ki, ötən 16 il ərzində dövlət 
büdcəsinin maliyyə təminatının 
möhkəmləndirilməsinə xüsusi önəm 
verilib, büdcə qaydaları, ortamüddətli 
xərclər çərçivəsi, dövlətin borc 
strategiyası, vergi-gömrük inzibat-
çılığının təkmilləşdirilməsi, dövlət 
müəssisələrində korporativ standart-
ların tətbiqi, fiskal intizamın artırılması 
və digər tədbirlər həyata keçirilib. 
Məhz bunun nəticəsidir ki, həmin 
müddətdə dövlət büdcəsinin gəlirləri 
20 dəfə artıb.

Bu, ötən ilin dövlət və icmal 
büdcələrinin icra göstəricilərində də 
aydın nəzərə çarpır. Belə ki, 2019-
cu ildə icmal büdcənin gəlirləri 33,8 
milyard manat və ya 2018-ci illə 
müqayisədə 9,4 faiz, xərcləri isə 26,5 
milyard manat həcmində icra olunub. 
İcmal büdcə ilə bağlı 7,3 milyard 
manat profisit əldə edilib ki, bu da 
proqnoza nisbətən 2,9 dəfə çoxdur.

Ötən il dövlət büdcəsinin kəsiri 2 
milyard manat proqnoza qarşı 207 
milyon manat olub. Büdcə kəsirinin 
əhəmiyyətli dərəcədə daralması, ilk 
növbədə, vergi və gömrük orqan-
ları tərəfindən büdcə daxilolmaları 
üzrə proqnozların artıqlaması ilə 
reallaşdırılması, habelə xərclər üzrə 
qənaətlərin əldə edilməsi ilə bağlı 
olub.

Xatırladaq ki, keçən il vergi 
daxilolmaları 2018-ci ilə nisbətən 
3,5 faiz və ya 257 milyon manat çox 
olub. Xüsusilə qeyri-neft sektorunda 
9,2 faiz və ya 458 milyon manat çox 
vergi toplanıb. Bu sektordan daxilol-
maların nominal artım tempi ÜDM-in 
nominal artımını 2 faiz üstələyib. 
Bu da vergidənyayınma hallarının 
azaldılmasında yerli inzibatçılığın 
keyfiyyətinin artmasını göstərir.

Toplanmış vergilərin 71 faizi qeyri-
neft sektorunun payına düşüb, özəl 
sektorun payı isə 76,4 faiz təşkil edib. 
2005-ci ildən bu vaxtadək ilk dəfə 
olaraq ötən il qeyri-neft sektorunda 
vergi yığımı proqnozunun ən yüksək 
göstəricisinə (109 faiz) nail olunub. 
Son iki ildəki nailiyyətlərdən biri də 
artıq ödəmə məbləğlərinin 720 milyon 
manat azaldılması olub. Başqa sözlə, 
təkcə ötən il vergi orqanları tərəfindən 
224 milyon manat həcmində artıq 
ödəmələr azaldılmaqla yanaşı, həm 
də vergi proqnozları 105 faiz artıqla-
ması ilə yerinə yetirilib.

Keçən il “kölgə iqtisadiyyatı”nın 
aradan qaldırılması, şəffaflığın və 
vətəndaş məmnuniyyətinin təmin 
olunması, beynəlxalq ticarətin asan-

laşdırılması, qaçaqmalçılığa qarşı 
mübarizə istiqamətində əldə edilən 
uğurlu nəticələr sahibkarlıq mühitinin 
yaxşılaşdırılmasına, dövlət büdcəsi 
gəlirlərinin, ölkəmizin ixrac və tranzit 
potensialının artmasına münbit şərait 
yaradıb. Bu isə dövlət büdcəsinin 
gəlirlər hissəsinin formalaşmasında 
xüsusi rolu olan Gömrük Komitəsinin 
fəaliyyətinə müsbət təsir göstərib. 
Nəticədə 2019-cu il üzrə nəzərdə 
tutulan 3 milyard 702 milyon manat 
büdcə öhdəliyinə qarşı 4 milyard 
408 milyon 620 min manat gömrük 
ödənişlərinin toplanılması təmin edilib 
və proqnoza 119,1 faiz əməl olunub. 

Burada bir məqamı da qeyd etmək 
istərdik. Ekspertlərin bildirdiyinə görə, 
2019-cu il büdcəsinin gəlirlərinin 4,5 
faiz çox, xərclərin isə 3 faiz az icra 
edilməsi nəticəsində büdcə kəsiri 
proqnozdan 10 faiz kiçik olub. Bu 
nailiyyət Azərbaycan Prezidenti-
nin rəhbərliyi ilə fiskal institutların 
gücləndirilməsi, vergi və gömrük 
islahatları, o cümlədən sosial sığorta 
haqlarının yığılması istiqamətində 
atılan addımlar hesabına gerçəkləşib. 
Məhz bunun nəticəsidir ki, 2,3 milyard 
manatlıq sosial islahat paketi manatın 
məzənnəsinə və inflyasiyaya təzyiq 
göstərməyib. 

İcmal büdcənin də gəlirləri 15,7 
faiz çox, xərcləri isə 3 faiz az icra 
edilməklə 7,3 milyard manatlıq profisit 
yaranıb. İcmal büdcənin profisiti 
dövlətin strateji valyuta ehtiyatlarının 
artımını şərtləndirib. Profisitin ya-
ranmasında qeyri-neft sektorundan 
gəlirlərin artması, neftin qiymətinin 
proqnozdan 5 dollar çox olması, 
Dövlət Neft Fondunun vəsaitlərinin 
idarə olunmasından əldə olunan 
gəlirlərin çoxalması mühüm rol oyna-
yıb.

Dövlət büdcəsinin maliyyə 
təminatının möhkəmləndirilməsinə, 
şübhəsiz ki, son illərdə qeyri-

neft sektorunun inkişafının diqqət 
mərkəzində saxlanılması, qeyri-
neft ixracının gücləndirilməsi 
istiqamətində islahatların 
dərinləşdirilməsi də böyük önəm 
daşıyıb. Buna görə də ötən il 
ölkəmizdən 19,6 milyard dollarlıq 
ixrac həyata keçirilib. Nəticədə 
ticarət dövriyyəsində 6 milyard dollar 
müsbət saldo yaranıb. Xüsusən də 
aparılan uğurlu islahatlar sayəsində 
nəinki 2019-cu il, ondan əvvəlki illər 
də qeyri-neft ixracı üçün uğurlu olub. 
Belə ki, 2017-ci ildə qeyri-neft ixracı 
24 faiz, 2018-ci ildə 10 faiz, keçən il 
isə 14 faiz artıb. 

2019-cu il qeyri-neft ixracı 2 
milyard dollara yaxınlaşıb. Bu isə 
strateji yol xəritələrinin 2025-ci ildə 
qeyri-neft ixracını adambaşına 450 
dollara çatdırmaq hədəfinə nail olmaq 
istiqamətində ciddi irəliləyişlərdən 
xəbər verir. Yəni qeyri-neft ixracı-
nın artması istiqamətində görülən 
kompleks tədbirlər, xüsusən də ticarət 
nümayəndəliklərinin yaradılması, 
ticarət və şərab evlərinin, ixrac mis-
siyalarının təşkili, “Azexport.az” por-
talının, “Bir pəncərə” İxraca Dəstək 
Mərkəzinin fəaliyyəti bu artımda xüsu-
si rol oynayır. 

Son illər ixracın əmtəə struktu-
runda da müsbət dəyişikliklər baş 
verməsi büdcə daxilolmalarına 
müsbət təsir göstərib. Azərbaycan 
Prezidentinin təşəbbüsü ilə “SOCAR 
Polymer”, “SOCAR Karbamid” zavod-
larının açılması, yeni elektrik stansiya-
larının tikilməsinin, pambıqçılığın, tü-
tünçülüyün inkişafının dəstəklənməsi 
özünü real ixracın artmasında büruzə 
verib. Təkcə bir faktı qeyd edək ki, 
pambıqçılığın inkişafına verilən dəstək 
nəticəsində 2019-cu ildə pambıq lifinin 
ixracının dəyəri 54 faiz artaraq 124 

milyon dollar təşkil edib. 
Büdcənin uğurları sayəsində 

dövlət başçısı tərəfindən imza-
lanan müvafiq sərəncamlarla 
əməkhaqlarının, əmək pensiyalarının, 
sosial müavinətlərin və təqaüdlərin 
məbləğlərinin artırılması ilə bağlı 
sosial islahat paketi reallaşdırılıb. 
Bundan başqa, icbari tibbi sığorta 
sisteminin tam təkmilləşdirilərək, bu 
ilin əvvəlindən mərhələlərlə bütün 
ölkə ərazisində tətbiqinə başlanılıb, 
Azərbaycan Silahlı Qüvvələrində 
20 təqvim ili və daha çox qüsursuz 
xidmət etmiş hərbi qulluqçuların dövlət 
vəsaiti hesabına alınmış mənzillərlə 

təmin olunması, qaçqın və məcburi 
köçkünlərin sosial müdafiəsinin 
gücləndirilməsi və yaşayış şəraitinin 
yaxşılaşdırılması proqramları həyata 
keçirilib. 

Bu fikri konkret göstəricilər 
əsasında diqqətə çatdırmaq istərdik. 
Belə ki, son 16 ildə orta aylıq 
əməkhaqqı 11 dəfə, orta aylıq pen-
siya 8 dəfə, həmçinin müavinət və 
təqaüdlər dəfələrlə artırılıb.

Sonda qeyd edək ki, Prezident 
İlham Əliyevin yanında 2019-cu 
ilin sosial-iqtisadi yekunlarına həsr 
olunan müşavirədə ölkənin iqtisadi 
dayanıqlılığının qorunub saxlanılması, 
aparıcı sahələr üzrə inkişafın təmin 
edilməsi üçün dövlət başçısı tərəfindən 
hökumətin qarşısında ciddi vəzifələr 
qoyulub. Bu kontekstdə qarşıdakı 
illərdə dövlət büdcəsinin cari xərclərinin 
qeyri-neft sektorundan gələn gəlirlər 
hesabına örtülməsinə nail olunma-
sı, büdcə xərclərinin şəffaflığının və 
səmərəliliyinin daha da artırılması, xa-
rici dövlət borcunun azaldılması əsas 
strateji xətt olaraq qalır. 

“Xalq qəzeti”

Son 16 ildə dövlət 
büdcəsinin gəlirləri 
20 DƏFƏ ARTIB

“Azərbaycan Respublikasının regionlarının 2019-2023-
cü illərdə sosial-iqtisadi inkişafı Dövlət Proqramı”nın birinci 
ilinin yekunlarına həsr olunan konfransda Prezident İlham 
Əliyev tərəfindən regionların inkişafında prioritet istiqamətlər 
müəyyənləşdirilib, sənaye istehsalı və kənd təsərrüfatında 
yüksək artımın təmin olunması, iqtisadiyyatın aparıcı 
sahələrinin modernləşdirilməsi və şaxələndirilməsi, iqtisadi 
səmərəliliyin, habelə dayanıqlılığın təmin edilməsi, investisiya 
mühitinin daha da yaxşılaşdırılması, irimiqyaslı infrastruk-
tur layihələrinin reallaşdırılması ilə bağlı hökumət qarşısında 
bir sıra vəzifələr qoyulub. Bu vəzifələrin həyata keçirilməsi 
üçün cari və növbəti illərdə dövlət büdcəsində lazımi maliyyə 
təminatının yaradılması nəzərdə tutulub. 

ABŞ-ın ATƏT-dəki daimi 
nümayəndəsi Ceyms Gilmor brifinq 
zamanı bildirib ki, Dağlıq Qarabağ 
münaqişəsi diplomatik yolla həll 
olunmalıdır.

Azərbaycanın təşəbbüsü ilə reallaşan və dünyada 
ən nəhəng iqtisadi layihələrdən sayılan Cənub 
Qaz Dəhlizi, eləcə də onun xüsusi elementi olan 
Trans-Anadolu qaz boru kəməri (TANAP) 

yeni bir mərhələyə qədəm qoyub. TANAP artıq Avropa 
sərhədinədək uzanıb. Bu isə o deməkdir ki, Azərbaycan 
təbii qazının yalnız Türkiyəyə deyil, Avropa bazarlarına da 
nəql etmək imkanı gerçəkləşib. Trans-Adriatik qaz boru 
kəmərinin (TAP) tikintisi çərçivəsində yerüstü inşaat işləri 
də, demək olar ki, yekunlaşıb. Belə bir vəziyyət ondan 
xəbər verir ki, cari il Azərbaycan qazının Avropa bazarına 
çıxarılması artıq praktik olaraq reallaşıb.  

Norveçin “Rystad Energy” müstəqil tədqiqat və konsaltinq 
şirkətinin baş analitiki Svapnil Babele qeyd edib ki, Transadriatik 
Boru Kəməri (TAP) İtaliyanın digər qaz ixracatçılarından asılılığı-
nı əhəmiyyətli dərəcədə azaldacaq.

